
	АРГАЙ ДАРГАЙ ТҮГ

	(Амьтадын тухай хошин шог шүлэг, үлгэрүүд)

	 

	Сургуулийн бага насныханд

	“БНМАУ, Ардын боловсролын яамны хэвлэл” Улаанбаатар хотноо 1978 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЗОХИОГЧИЙН ТУХАЙ ТОВЧХОН

	 

	Бяцхан уншигчдадаа “Аргай даргай түг” хэмээх номоо барьж байгаа зохиолч Түвдэнсүрэнгийн Жамъянсүрэнтэй багачууд та нар зохиол бүтээлээр нь аль хэдийн танил болсон билээ.

	Зохиолч Т. Жамъянсүрэн МХЗЭ-ийн байгууллага, төвийн хэвлэл мэдээллийн газар олон жил ажиллахын хамт манай өсвөр үеийн хүүхэд багачуудад зориулсан уран бүтээлээ туурвиж иржээ.

	Т. Жамъянсүрэн 1960 оноос уран зохиол сонирхон оролдож энэ хугацаанд “Тэр юу вэ” (1960), “Санаж явахад санамж” (1961), “Хэн хэлэх, ярих, таах вэ?” (1963), “Зурам хөтөлсөн чогчиго” (1968), “Эв зүй” (1969), “Аяны хонх” (1971), “Ойн толь” (1974), “Эрх цэнхэр ишигний үлгэр” (1976) зэрэг номыг багачууд та нартаа зориулан хэвлүүлжээ.

	Одоо нөхөр Т. Жамъянсүрэн хүүхэлдэйн жүжиг үзэгдэл бичиж шинэ цагийн сонирхолтой үлгэрүүд зохиож, та бүхэндээ толилуулахаар шамдаж байна.

	Та бүхэн энэ номыг уншаад ямар сэтгэгдэл төрснөө зохиогчид юм уу, Монголын зохиолчдын хорооны хүүхдийн зохиолын зөвлөлд ирүүлж болно.

	Үмхэж хөхөхийг

	Хомхой эр

	Үзсэн доороо л

	Бушуухан буцаасай! гэж

	Бухимдан бувтнаж

	Шалавхан цадаасай! гэж

	Сандран хавьчиж

	Үмхсэн хөхөө

	Дөнгөж тавиут нь

	«Үнийг нь өг!» гэж

	Янзаганаас нэхэв.

	 

	— Уут хүүдий

	Оёж бэлтгээд

	Ургах нарнаар

	Очоорой! гэж

	Бартаат ууланд

	Байдаг агуйгаа

	Ухаант янзага

	Угтан ирж

	Харин тэгтэл

	Халуун сэтгэлт

	Өвгөн тааралдаж:

	 

	— Хаврын тэнгэр

	Хаашаа ч магадгүй.

	Хавсарга шуурга

	Үүсэж ч мэдэшгүй

	Ойроор нь манайд

	Очиж хоноод

	Гэгээ оруулаад

	Гэлдэрсэн нь дээр! Гэж

	Өвгөн буурлын

	Өрөвдөж зөвлөхөд

	«Айлд очиж

	Хэрэв хоновол

	Алтаа алдаж

	Хэрэг бишиднэ!» гэж

	Хар санаа

	Харван бууж

	Хашир өвгөнөөс

	Цэрвэн зайлаад

	Онгон талд

	Ганцаар хоцров

	Од мичид

	Оройд гялалзав.

	 

	Жихүүн хүйтэн

	Хаврын шөнө

	Чичирч дагжин

	Цасан шуурга

	Маналзан исгэрч

	Цайдам тал

	Хайж эрвэл

	Аян замын

	Хэн нэгэн

	Аваад явсны

	Мөр л үлджээ.

ҮНЭГЭНД ХУУРТСАН БААВГАЙ

	Хөвчийн эзэн

	Хүрэн баавгай

	Идэш хоол

	Эрэн хайж

	Цайдам талаар

	Хэрэн гүйж

	Цаст уулаар

	Хэсэн бэдэрч

	Үмх төдий ч

	Өчүүхэн хоол

	Үдэш болоход

	Олж чадалгүй

	Ходоод, гүзээ нь

	Хоржигнож дуугаран

	Хоосон гэдэс нь

	Хонгинож өлсөөд

	Цаашаа явах

	Чадалгүй болохдоо

	Буйд ой уруугаа

	Буцаж алхжээ.

	 

	Харин тэгтэл

	Хадны оройд

	Халтар үнэг

	Хажуулдан хэвтээд

	Ангар ангар

	Амтархан таалж

	Амттайхан хоол

	Идэж байна гэнэ.

	Өмөр өмөр

	Өмгөнөн долоож

	Өөхтэйхөн мах

	Үмхэж байж гэнэ.

	Өлссөн баавгай

	Үүнийг үзээд

	Өөрийн эрхгүй

	Шүлс нь асгарч

	— Аргат шар минь

	Ачит ахдаа

	Амтат хоолноосоо

	Амсуулаач! гэхэд

	— Хүдэр том

	Баавгай танд

	Хүртэхээр юм

	Даанч алга!

	Амархан идэх

	Аятайхан хоолны

	Аргыг харин

	Хэлж тусалъя!

	Өлссөн үедээ

	Өөрийнхөө сүүлийг

	Таслаад үмхчихэд

	Таатайхан цаддаг юм.

	Урт сүүлийг

	Угаар нь авлаа ч

	Урьдынхаасаа илүү

	Ургадаг юм.

	Дахиад ургасан

	Шинэхэн сүүл

	Захиад олдохооргүй

	Гоёхон байдаг.

	Үнэг бид

	Үзэмжит сүүлтэйн

	Үнэн нууц

	Үүнд л байдаг! гэж

	Зальт үнэгийг

	Жартганан хэлэхэд

	Ховдог баавгайн

	Хорхой хүрч

	“Өдий хүртэл

	Үүнийг мэдэхгүй

	Өлсөж явдаг!.. гэж

	Өөрийгөө зэмлээд

	Тарган сүүлээ

	Тастаж үмхэхээр

	Тайрсан хожуулаас

	Ороож уяад

	Хамаг чадлаараа

	Хашхиран зүтгэтэл

	Хайран сүүл нь

	Шажигнан тасарч

	Өвдөхийн эрхэнд

	Баавгай ч бархирав.

	Өтгөн ой ч

	Цуурайлан нүргэлэв.

	 

	Үүнийг л хүлээсэн

	Үнэг гайхал

	Баавгайн сүүлийг

	Баярлан харж:

	— Майга баавгай

	Тэнхээ ихтэй ч

	Мангуу тэнэг нь

	Дэндүү юм аа.

	Хавийн амьтад минь

	Харж сонирхооч! гэж

	Элгээ хөштөл

	Инээж хөхрөхөд нь

	Уулын баавгай

	Учиргүй ичин

	Урт сүүлээ

	Уяатай нь орхиод

	Балар ой руугаа

	Бажгадан харайж

	Бараа сураггүй

	Далд оржээ.

	 

	Тарган сүүлийг нь

	Аргат үнэг

	Тайлж аваад

	Хэвтсэн гэнэ.

	 

	Энэ үеэс

	Ойн баавгай

	Шинэ сүүл ч үгүй

	Өрөөлийн сүүлийг

	Үзэх бүрдээ

	Өөрийнхөө сүүлийг

	Үгүйлэн харамсаж

	Өөдгүй зальт

	Үнэгийг хайж

	Үүгээр түүгээр

	Хэрэн бэдэрсээр

	Хөндий талд ч

	Хөдөөлөн гарч

	Хүрхэрч тэнэж

	Байдаг гэнэм.

	Олны хөлөөс

	Алс зайдуу

	Ой тайгын

	Аглаг гүнд

	Уугуул нутагтаа

	Алдар цуутай

	Уран оёдолч

	Баавгай амьдран.

	 

	Улаан наран

	Ургах мөчөөс

	Уулын цаагуур

	Жаргах хүртэл

	Ойр, холын

	Олон гийчид

	Оёдолчин баавгайнд

	Зочилж цувна.

	 

	Үстэй дулаан

	Өвлийн дээл

	Өргөст зарааг

	Өрөвдөж оёв.

	 

	Хөвөнтэй богино

	Хөнгөн хүрэм

	Хөөрхөн туулайд

	Хөвөрдөж өгөв.

	 

	Гоёлын чамин

	Ганган шаахай

	Голын Минжид

	Уллаж өмсгөв

	 

	Ажлын бөх

	Арьсан бээлий

	Айлын гахайд

	Урлаж туслав.

	 

	Гэрийн чинээ

	Том шүхэр

	Гээдэн тэмээнд

	Тохируулж мэтгэв.

	Хүглэгэр том

	Бухад хүртэл

	Хүүдий хөшин

	Эвэрт нь углав.

	 

	Эрх ишиг

	Эднийг үзмэгц

	Арьсан дээл

	Хүсэн гуйж

	Захиалж хийлгэв.

	Бүтэн арьсаар

	Хийсэн дээл нь

	Бүүр халхайж

	Томдсон гэлээ ч

	Дэндүү элбэгдсэн

	Хүлхгэр дээлээ

	Дээш нь шууж

	Хөөргөж бүсэлчхээд

	“Ишиг би

	Ухаалаг төрснөөс

	Эгнэшгүй сүрлэг

	Дээлтэй болов.

	Чонын арьсаар

	Урласан болохоор

	Ерийн ишиг

	Өөр болсон...

	Уулзсан бүхэн

	Сүрдэн эмээж

	Урд минь одоо

	Мэхэлзэж эхэлнэ.

	Ишиг хүү

	Ингэж бодоод

	Ихэмсэг нь аргагүй

	Зугаалахаар гартал

	Хоточ ноход

	Холоос үзэж

	Хоргоож боргон

	Элдэж хөөв.

	Хамт нааддаг

	Харсан дороо

	Эргэж харалгүй

	Үргэж талийв.

	Ачит эзэн нь

	Андуу хараад

	Ангийн буугаа

	Шагайж харагдав.

	 

	— Хөвч тайгын

	Чоно биш шүү!

	Хөх ямааны

	Эвсэг найз

	Эрхэлж наалдахаар

	Майлж угтав.

	Өсгөж бойжуулсан

	Өөрийн эзэн нь

	Өвс барьсаар

	Өмнө нь ирэв.

	Гоодож гангалах

	Гоёл ч гэсэн

	Горим нарийн

	Учиртай байнам.

ТУЛАМТАЙ САЛХИ

	Өтгөн ойнхоо

	Гүнээс гарч

	Өргөн талаар

	Өнжин зугаалахаар

	Холд дүнхийх

	Хойд уулын

	Хоёр бамбаруушийг

	Амыг нь нээж

	Аагтай салхи

	Агсарсан хэвээр

	Өндөр модод

	Үелзэн ганхаж

	Үзүүр орой нь

	Туялзан найгана.

	— Хүүдий уут минь

	Багадаж орхиод

	Хүүгэх салхи

	Багтахгүй байна! гээд

	Харьж оёод

	Тохуутай салхи өөд

	Барьж зогсвол

	Ширэн тулмыг нь

	Түнхийтэл үлээв.

	Шидэмсээр амыг нь

	Түргэн гэгч боов.

	Тэгсхийгээд удалгүй

	Салхи намсаж

	Тэнгэр цэлмэж

	Наран мандав.

	 

	— Даажинтай салхийг

	Аргаар барилаа

	Дахиад гаршгүй

	Агуй уруу шидье!

	Өөдгүй салхи

	Үргэлж үлээж

	Үүрсэн тулмаа

	Уурсан шидвэл

	Хоосон тулам нь

	Хорчийсхийн унав.

	— Зальт салхи

	Илт дөнгөөд

	Зам зууртаа

	Зайлж зугтжээ.

	Амны нь боолт

	Сул хан болов уу?

	Аль эсвэл

	Тулам нь цооров уу? гэж

	Хоёр бамбарууш

	Ихэд гайхаж

	Хоосон тулмаа

	Эвхэж хуйлав.

	Агаарын хийг

	Хэзээ хэн

	Арьсан туламд

	Агуулдаг байлаа.

	 

	Цэцэрлэг хот. 1973



	
АТААРХАЛ

	«Өр зүрх нь

	Эрээнгүй бол

	Өнгө зүсний

	Бараан яамай»

	Эрхэм сургаалт

	Энэ үгийн

	Эхэн гарлыг

	Сэршгүй бөх

	Нойрсох үед нь

	Тогооны хөө

	Өглөө босуут

	Өнөөх хун

	Өд сөднийхөө

	Будгийг угаав.

	Урьд урьдаас ч

	Улам өнгөжин

	Цагаахан өнгө нь

	Цайран гялалзав.

	 

	[image: бичвэр, ном-г агуулсан зураг

Автоматаар үүсгэсэн тайлбар]

	 

	Хэрээ түүнийг

	Нуугдан харж

	Эрээ цээргүй

	Улам атаархан:

	— Цагаан өнгөтэй

	Болно гэдэг

	Чадаж цөхөх ч

	Юмгүй юм шив.

	Усанд сайн

	Угааж орхивол

	Уг хэрэг

	Бүтэх юм шив! гэж

	Өрвөгөр хэрээ

	Өнгөцхөн бодоод

	Нуурын зүг

	Нууцхан очиж

	Угааж, угааж

	Уснаас гартал

	Өнөө л өнгөөрөө

	Өрвийж байв.

	 

	“Одоо яах вэ?” гэж

	Алмайрч бодов

	Онц мэргэн

	Арга сэдэв.

	Буруушаан зэмлэв.

	“Өр зүрх нь

	Эрээнгүй бол

	Өнгө зүсний

	Бараан яамай”

	Эрхэм сургаалт

	Энэ үгийг

	Хэрээнд нэг нь

	Хэлсэн юм гэнэ.

	 

	Таруугийн гол. 1973

	 


ҮНЭГНИЙ ЗАЛЬ

	Өргөн хөндийд

	Үнэг гүйнэ

	Өдөржингөө

	Хулгана хайна.

	Мэхлэх аргаа

	Мэргэнд тооцно

	Дөнгөх аргаа

	Дөмөгт тооцно.

	Борхон хулганыг

	Босож, суутал хуурна.

	Бултаж чадашгүй

	Будилж төөртөл хуурна.

	Мяраана

	Харайна

	Отно

	Гэтнэ.

	Ганц л дайрна

	Гарцаагүй шүүрнэ

	Нэг л хүрнэ

	Яг л дарна.

	Өчүүхэн хулганыг

	Үхтэл хуурах

	Үнэгний мэхэлгээ

	Сүрхийнхэн гэлээ ч

	Бүлтгэр хулганаас

	Цааш хэтэрч

	Бүхий олныг

	Чадах нь үгүй.

	Агсарч явтал нь

	Анчин таарна

	“Арван гурван”

	Мэхээ бодно.

	Буруулна

	Зөрүүлнэ

	Бултана.

	Зайлна.

	Мэргэн анчин

	Мэхлэгдэхгүй

	Цэцэн буу нь

	Чихрэх ч үгүй, баарах ч үгүй.

	Мэх нь сууна

	Чих нь бууна.

	Арга нь дуусна

	Арьс нь үлдэнэ.

	Мэхлэгээнд шүтэгч

	Мэхэндээ сүжирсээр

	Мэнд өнгөрдөггүй нь

	Үнэн байнам.

	 

	Онгон талд

	Үнэг гүйнэ

	Орой, өглөөгүй

	Оготно хайна.

	Залилах аргаа

	Завсаргүйд тооцно

	Хуурах аргаа

	Хуудуугүйд тоолно.

	Оготно, зурмыг

	Ортол, гартал хуурна.

	Эрчилж зугташгүй

	Ээдэрч төөртөл хуурна.

	Дэвхэрнэ.

	Эвхэрнэ

	Цовхорно

	Ухарна

	Ганц л дайрна

	Гарцаагүй шүүрнэ.

	Нэг л хүрнэ

	Яг л дарна.

	Арчаагүй оготныг

	Алмайртал хуурах

	Айхавтар зальтай нь

	Андуугүй гэлээ ч

	Халирхай оготноос

	Цааш хэтэрч

	Хамаг олныг

	Чадах нь үгүй.

	Омогшиж явтал нь

	Нохой тааралдана.

	Ойж буутал нь

	Хуурахыг бодно.

	Хургана

	Хурдална.

	Хөрвөнө

	Шарвана.

	Хурдан нохой

	Хуурагдахгүй

	Анч нохой

	Ашиглагдахгүй.

	Заль нь барагдана

	Зам нь холдоно.

	Арга нь төгсөнө

	Арьс нь л үлдэнэ.

	Залиар амьдраг

	Зальдаа биширсээр

	Зам явдаггүй нь

	Жам юм даа.


ДАВС

	Ойн баавгай

	Ойрмог үед

	Онц холын

	Аялалд гарав,

	Алс холын

	Аяс замд нь

	Аяны хүмүүс

	Үдэлж таарав,

	Алжаал тайлах

	Амтат цайгаа

	Явуулын тэд

	Яаран чанав.

	Даргилж буцлах

	Тогоо цайндаа

	Давс, нэг нь

	Чимхэж хийв.

	Унд, хоолонд

	Давс хийдгийг

	Уулын баавгай

	Анх л үзэв.

	Хээрийн цайгаа

	Аягалж уугаад

	Хэн хэнгүй

	Амтыг нь магтав.

	Баавгай ч гэсэн

	Балгах бүрдээ

	Бахдам амтыг нь

	Бас л гайхав.

	Цайлж хооллож

	Ядраа гаргаад

	Цаашлах замдаа

	Хөдлөх үедээ

	Тайгын баавгайд

	Танилцсан хүмүүс нь

	Аяны замд нь

	Амгаланг ерөөв.

	 

	Салаа замаар

	Баавгай салж

	Сархиагт уулын

	Дэлгүүрт хүрэв.

	Шуудай давс

	Тэндээс авч

	Шуудхан цааш

	Үүрч алхав.

	Асар удалгүй

	Агуй таарав

	Амарч тэнд

	Хонохоор тухлав.

	Хол аяны

	Үүргээ задалж

	Хонин тогоонд

	Цай үйв.

	Аагтай цайндаа

	Амт нэмэхээр

	Атга хиртэй

	Давс хийв.

	Амсаж үзвэл

	Давстай цай нь

	Араанаас саламгүй

	Амттай байжээ.

	«Чимхэн давсанд

	Амт ордог нь

	Жигтэйхэн юм» гэж

	Алмайрч гайхсанаа

	Уут давс

	Уусгаад уувал

	Улам ч амттай

	Болох биз! гэж бодоод

	Шуудхан босож

	Тогоотой цайндаа

	Шуудай давсаа

	Цөмийг нь сэгсрэв.

	Хонин тогоо

	Дүүрэн цайгаа

	Даан удалгүй

	Дахин буцлахад нь

	Аягалж аваад

	Уухаар сортол нь

	Ам хэл нь

	Зумрах шиг болов.

	Уул нуртал

	Баавгай бархирч

	Урдах тогоогоо

	Шүүрч авав.

	Хадан дээр шидсэн

	Халуун тогоо нь

	Хан ян хангинаж

	Хагарч үйрэв.

	— Хэмээс хэтэрвэл

	Юухан ч гэсэн

	Хэрэг бишиддэгийг

	Мэддэггүй юм уу?

	Цайны давс ч

	Хэмжээтэй байдгийг

	Цаашдаа ухаарвал

	Хэрэгтэй дээ танд! гэж

	Багахан жирх

	Модны оройгоос

	Баавгайг шоолоод

	Дүүлж оджээ.


ОЛГОЙН ШАР ТОС

	Ар тайгын

	Хоёр бамбарууш

	Алтан дэлхийг

	Аялан тойрч

	Хорвоо дахины

	Хосгүй гайхамшгийг

	Өөрийн нүдээр

	Үзэж сонирхохоор

	Хоол хүнсээ

	Базааж бэлтгэн

	Хол замдаа

	Гарч гэнэ.

	Хамгаас түшигтэй

	Халамжит ээж нь

	Хайртай хоёр

	Үрээ үнсэж:

	— Идэж, уух

	Юухнаа ч гэсэн

	Ижил тэгшээр

	Хувааж байгаарай!

	Харийн газар

	Хаана боловч

	Халуун эвээ

	Хичээж яваарай! гэж

	Сургаал үгээ

	Захиж хэлээд

	Сүүгээ өргөж

	Замд нь үджээ.

	Арьсан тулам

	Дүүрэн хүнсээ

	Ах, дүү бамбарууш

	Ардаа үүрээд

	Хотол дэлхийг

	Хөндлөн гулд

	Хойш, урагш

	Хэрэн явжээ.

	Ачит ээжийнх нь

	Төхөөрч өгсөн

	Аяны нь хүнс

	Дүүрч сулраад

	Өнжин хонон

	Өл хоолгүй

	Өлсөж цанган

	Ядарч эхэлжээ.

	Азаар тэгтэл

	Олгой шар тос

	Айлын бууц дээр

	Орхигдсон байжээ.

	Хоосон гэдэс нь

	Хонгинож зовсон

	Хоёр бамбарууш

	Хурдлан очоод

	Хээрээс олсон

	Хэсэг шар тосоо

	Хэрхэн хуваахаа

	Хэлэлцэж яриад

	Ирмэгт хурц

	Чулуу олоод

	Эгц дундуур нь

	Зүсэж гэнэ.

	Өнөө шар тос нь

	Тэг дундуураа

	Өөлж чамлахааргүй

	Тэнцүүхэн хуваагдсан ч

	Хомхой нь дэндсэн

	Хоёр бамбарууш

	Өөр өөрийн

	Өмнөхийг хараад

	— Минийх жижиг!

	— Чинийх том!

	Мэтгэж хоёулаа

	Зүтгэж гэнэ.

	Хэн, хэнийхээ

	Хувийг булаалдаж

	Хэрүүл маргаан

	Ундарч гэнэ.

	Хээр талын

	Хэсүүлч цуутай

	Хэрэгт дуртай

	Улаан үнэг

	Улигт маргааныг

	Сонсож мэдээд

	Ухаан жолоогүй

	Шогшиж иржээ.

	«Шар тос олоод

	Шалавхан хуваасан!

	Шаггүй маргаан

	Тэгээд үүссэн!»

	Ховдог бамбаруушууд

	Ам булаалдан

	Хоршиж зэрэгцэн

	Мэдүүлж гэнэ.

	Аргат үнэг

	Заргын үгийг нь

	Анхаарч чагнасан

	Дүр үзүүлэн

	Олгой шар тосыг нь

	Оргүй хүртэх

	Уран арга

	Ухан бодоод:

	— Тэнцүү адилаар

	Тэгш хуваах

	Тийм ч хялбархан

	Ажил биш ч

	Ачит эгч чинь

	Та хоёрт

	Аль байдгаараа

	Туслахыг бодъё! гээд

	Өмнө нь байсан

	Шар тосыг нь авч

	Өөд, уруу нь

	Өнхрүүлж байснаа

	— Том, жижиг

	Хуваагдсан болохоор

	Ном ёсоор

	Маргаан гарна.

	Хэн, хэнийг чинь

	Хэрхэвч хохироохгүй

	Аятай сайхан

	Арга бодлоо.

	«Энэ томыг нь

	Ингэх хэрэгтэй» гээд

	Өрөөсөн талаас нь

	Үмхэж хазаад

	Нүдээр харсан

	Хэнд ч мэдээжээр

	Нөгөө хэсгээс нь

	Жижигхэн болгожээ.

	— Энэ нь томдов!

	— Тэр нь жижигдэв!

	Бамбарууш хоёулаа

	Бархирч орилов.

	— Том, жижиг

	Хуваагдсан бол

	Ном ёсоор

	Маргаан гардаг.

	Адат дүү нарын

	Адгаж орилдог ч

	Аргагүй бас

	Учиртай байна!

	Хэн, хэнийг чинь

	Хэрхэвч хохироохгүйг

	Хичээж одоо

	Бодож үзье! гээд

	Нөгөө хэсгийг нь

	Шүүрэн авч

	Нүдээ аниад

	Бас л хазжээ.

	Гэтэл тэр нь

	Нөгөө хэсгээсээ

	Хэтэрхий бүүр

	Жижиг болжээ.

	— Энэ нь жижигдэв!

	— Тэр нь томдов.

	Бамбарууш хоёулаа

	Бархирч орилов.

	— Том жижиг

	Хуваагдсан бол

	Ном ёсоор

	Маргаан гардаг.

	Адат дүү нарын

	Адгаж орилдог ч

	Аргагүй бас

	Учиртай байна.

	Хэн, хэнийг чинь

	Хэрхэвч хохироохгүйг

	Хичээж одоо

	Бодож үзье! гээд

	Амтат шар тосыг нь

	Ээлж дараагаар

	Ахин дахиж

	Эмтэлж үмхтэл

	Аманд ч өртөмгүй

	Өөдөс төдийхөн

	Адаг сүүлд нь

	Үлдэж гэнэ.

	Үнэг харин

	Өчүүхэн түүнийг нь

	Өнхрүүлж бөмбөрүүлж

	Долоож байснаа:

	— Үнэт цагийг минь

	Өдөржин алдуулж

	Өчнөөн ажлыг минь

	Үрсний хөлсөнд

	Үүнийг над

	Өгдөг байгаа даа! гээд

	Үлдсэн жаахны нь

	Үмхэж орхиод:

	— Хэн, хэн чинь

	Одоо ингээд

	Хэрүүл маргаан

	Хийхгүй болно! гээд

	Аймаар чадсан

	Аргат үнэг

	Аахилж уухилан

	Алслан шогшжээ.

	Хомхой нь дэндсэн

	Хоёр бамбарууш

	Хойноос нь хараад

	Хоосон хоцорчээ.

	 

	1975


ТЭМЭЭ ЯАГААД ҮНСЭН ДЭЭР ХӨРВӨӨДӨГ ВЭ?

	Ганган хүрэн

	Тэмээн сүргээ

	Галбын говиос

	Аав минь хураалаа.

	Хүрэн тэмээд минь

	Шарваж байснаа

	Хөх үнсэн дээр

	Хөрвөж эхэллээ.

	— Тэмээ яагаад

	Үнсэн дээр хөрвөөдгийг

	Тэгэхэд би

	Эмээгээс асуулаа.

	«Үнс үзэхээрээ

	Тэмээ хөрвөөдөг нь

	Өнө эртийн

	Учиртай!» гэж

	Хаанаас ч юм бэ,

	Сонссон домгоо

	Хайртай эмээ минь

	Сонирхуулж ярьсан юм.

	Балчирхан үед минь

	Эмээгийн ярьсан

	Багахан бэсрэг

	Тэрхэн домгийн

	Амьдрал үйлд

	Сургаалтайг бодон

	Ах чинь дүү нартаа

	Шүлэглэж өгүүлье.

	 

	Өвс ургамал

	Цасанд дарагдан

	Өргөн тал

	Цайран гялалзаж

	Хэлэх тоймгүй

	Зуд болсон

	Хэцүү нэгэн

	Зутруу өвөл гэнэ.

	Намрын сайханд

	Налайн тайвширч

	Ноохой хөеөгөө

	Зөөхөө мартсан

	Арчаагүй хулганыг

	Идэх хоолгүй

	Арай ядан

	Өлсөж суухад нь

	Өргөн говийн

	Өглөгч тэмээ

	Үнэн сэтгэлээс

	Өрөвдөн хайрлаж

	Өчнөөн шуудай

	Амтат арвай

	Өөрийн биеэр

	Авчирч өгч

	Өлбөрөх шахсан

	Турьхан хулганад

	Үүрд мартамгүй

	Тус болжээ.

	 

	Хүйтэн өвлөөр

	Хүнстэй болсондоо

	Хөөрхий хулгана

	Хөөрөн баярлаж

	Зээлж авсан

	Амтат арвайгаа

	Чирэгдэл болголгүй

	Аваачиж өгнөө.

	Ирэх хавар

	Ирнэ! гэж

	Эргэлзэлгүй намайг

	Хараарай! гэхэд нь

	Өрөвч сэтгэлт

	Өндөр тэмээ

	Үгэнд нь орон

	Өвлийг өнгөрөөж

	Хойтон хавар нь

	Болзоо ёсоороо

	Хоног тоолон

	Хүлээсэн боловч

	Амлаж хэлснээрээ

	Өнөө хулганыг

	Арвайгаа авчралгүй

	Зун болгоход

	Атан тэмээ

	Алс нутгаасаа

	Алхуулж тэшүүлсээр

	Арай гэж очвол

	— Энэ хавар

	Манай нутагт

	Өдөр шөнөгүй

	Шуурга тавиад

	Атга ч арвай

	Авч чадаагүйг

	Ах тэмээ минь

	Уучилж үзнэ үү!

	Хойтон жилийн

	Хавар болоход

	Хорвоо бүрхээж

	Арвай тариад

	Зээлж авсан

	Амтат арвайгаа

	Чирэгдэл болголгүй

	Аваачиж өгнө.

	Наашаа дахин

	Ирэхийн оронд

	Надад итгээд

	Найдаж хүлээ! гэж

	Хойно, урд нь

	Бөндгөнөн гүйж

	Хошуу цорвойн

	Бөхөлзөн хэлэхэд

	Өрөвчхөн сэтгэлт

	Өндөр тэмээ

	Өргөн говьдоо

	Эргэн очоод

	Хойтон хавар нь

	Болзоо ёсоороо

	Хоног тоолон

	Хүлээсэн боловч

	Амлаж хэлснээрээ

	Өнөө хулганыг

	Арвайгаа авчралгүй

	Зун болгоход

	Атан тэмээ

	Алс нутгаасаа

	Алхуулж тэшүүлэн

	Арай гэж очвол

	Тэмээний барааг

	Хулгана харуутаа

	Тэр чигээрээ

	Үнс рүү орчихжээ.

	 

	Алсаас ирсэн

	Шаргал тэмээ

	Айлын үнсийг

	Сахиж зогсов.

	Тэр өдөржингөө

	Тэмээ хүлээвч

	Бор хулгана

	Ер цухуйсангүй.

	Ахин маргааш нь

	Ажиглан хүлээсэн ч

	Анир чимээ ч

	Огтхон гарсангүй.

	Дараа өдөр нь

	Цөхрөлгүй хүлээхэд

	Даанч бараа нь

	Үзэгдсэнгүй гэнэ.

	Тэнүүн сэтгэлт

	Тэмээ аргагүй л

	Тэвчиж чадалгүй

	Дэвслэн уурлаж

	«Өөдгүй муу

	Зальт хулганыг

	Үнсэн дотроос

	Заавал олно!» гэж

	Овгор үнсэн дээр

	Өнхрөн хөрвөж

	Оргүй болтол нь

	Тарааж гэнэ.

	Нөгөө хулгана нь

	Нүх малтан

	Замаа буруулан

	Зайлсан байжээ.

	 

	Тэмээн сүрэг

	Тэр цагаас

	Өнөөгийн энэ

	Үеийг хүртэл

	Итгэлгүй хулганыг

	Эрэн хайж

	Хөх үнсэн дээр

	Хөрвөөдөг гэнэ! гэж

	Эмээгийн ярьсан

	Бэсрэгхэн домгийг

	Эвлүүлж шүлэглэвэл

	Ийм л байнам.

	Нөхрийн тусыг

	Хариулахын оронд

	Нүүр буруулан

	Зугтаж одох

	Ханш муутай

	Тийм хулгана

	Хаана ч одоо

	Харагддаггүй болжээ

	Базаахгүй зантай

	Балагт хулгана

	Балар эрт л

	Байхгүй болж дээ!


ИЛЖИГНИЙ ЧИХ

	Дээр үед

	Илжигний чих

	Дэлбэгэр том

	Байгаагүй гэнэ.

	Адуу, илжиг

	Аль аль нь

	Адилхан чихтэй

	Байсан гэлцэнэ.

	Элбэрэлт эзэн нь

	Энэ хоёрыг

	Энэрч хайрлах нь ч

	Ижилхэн байлаа.

	Хайртай эзнээ

	Хазаарыг нь татахад

	Хаашаа ч гэсэн

	Адуу бөмбөрнө.

	Хашин илжиг

	Хайхрах ч үгүй

	Хандсан зүгтээ

	Хадуурч бурна

	Ийшээ тийшээ

	Эргэхийг мэддэггүй

	Этгээд илжигт

	Эзэн нь гомдож

	«Жолоо цулбуурын

	Аяыг ч хайхардаггүй

	Зожиг зөрүүд

	Адгуус!» гээд

	Хоёр чихийг нь

	Нэг өдөр

	Ховхорч ойчтол нь

	Угзран татжээ.

	Энэ л үеэс

	Илжигний чих

	Эвгүй муухай

	Дэлдийсэн гэнэ.

	Чигээрээ зүтгэдэг

	Зөрүүд илжигний

	Чих нь хохирох ч

	Яамай болжээ.

	 


БУЛЗСАН БУЛГА

	Доод голын

	Өвгөн минж

	Тохилог сайхан

	Овоохой барихаар

	Хавийн улиасаа

	Мэрэн унагаж

	Хувийн их

	Ажилтай байлаа.

	Баруун нуурын

	Хүрэн булга

	«Барилгач» түүн дээр

	Хүрч ирээд:

	— Анд найз минь

	Амгалан сайн уу?

	Ажил үйлс

	Амжилт их үү?

	Аагим зуны

	Дэлгэр цагт

	Аятайхан сууц

	Барих нь зүйтэй!

	Хөрш ойрын

	Би танд

	Хүч нэмж

	Тус болно.

	Үүрээр маргааш

	Хүрч ирээд

	Өндөр улиасыг

	Түрж унагаад

	Овоохой барих

	Эвтэйхэн мод

	Овоолж хураагаад

	Элбэлцэнэ! гэхэд нь

	— Дүү минж минь

	Чухал ажилтай ч

	Түүнийг ирж

	Туслалц! гэсэн юм.

	Модоо бэлтгэх

	Ханьтай болсноос

	Одоо тэр

	Ажлаа бодог! гэж

	Өвгөн минж

	Баярлан өгүүлж

	Өнөө булгыг

	Дайлж зочлоод

	Үдэш түүнийг

	Үдэж гаргаад

	Үүрээр босож

	Хүлээж гэнэ.

	Бор толгойд

	Нар тусаж

	Болзсон хугацаа нь

	Хэдийн хэтрэхэд.

	Өвгөн минж

	Ганцаар явж

	Өндөр улиасыг

	Унагаж, үүрэн

	Өдөр турш

	Булгыг хүлээгээд

	Үдэш болгоод

	Буцаж явтал нь

	Булга түүнтэй

	Халз тулгараад

	Булзаж замаа

	Баруулах гэснээ

	— Танд очиж

	Туслах гэтэл

	Тэнд эндгүй

	Ажил ундраад

	Өнөөдөр ер

	Завгүй өнжөөд

	Үгэндээ хүрэлгүй

	Эвгүй юм боллоо.

	Маргааш өглөө

	Эртэлж босоод

	Мандах нарнаас

	Урьтаж очоод

	Ойр хавьд

	Огт байхгүй

	Орд харш

	Барилцаж өгнө.

	Харуул, хөрөө

	Хадаас, бахь

	Цүүц цоолтуур

	Цөм бэлэн!

	Санаа зовж

	Сандралтгүй! гэхэд нь

	Сайхан үгэнд нь

	Минж баярлав.

	Өглөө бас л

	Үүрээр босож

	Өнөө булгаа

	Хүлээж гэнэ.

	Бор толгойд

	Нар тусаж

	Болзсон хугацаа нь

	Хэдийн хэтрэхэд

	Өвгөн минж

	Ганцаар явж

	Өргөө овоохой

	Өөрөө барилаа.

	Шинэ тохилог

	Байр барьсны

	Шижгэр том

	Найр хийхэд нь

	Хол, ойрын

	Олон зочид

	Тал талаас

	Хуран цугларав.

	Дээшээ! гэж

	Булгыг урихад

	Доошоо тэр

	Бугдайж суулаа.

	«Нөхрийн ажилд

	Садаа болсон

	Нүнжиггүй амаа

	Одоо тат» гэж

	Ам нь халсан

	Хэн нэг нь

	Өмнө нь ирээд

	Үгээр цохижээ.

	 


НОХОЙ ҮҮРСЭН ҮНЭГ

	 

	(Орос ардын үлгэрийн сэдвээр)

	Хөдөө талын

	Хөврөх жимээр

	Ээрэм хөндийн

	Эвхрэх замаар

	Гуринх үнэг

	Тэнэж яваад

	Гурилын гулууз

	Олж гэнэ.

	Хээрээс олсон

	Нарийн гулуузаа

	Хээнцэр үнэг

	Сугандаа хавчуулаад:

	«Замаар явсан

	Үнэг би

	Жаахан гулууз

	Олсон доо!» гэж

	Хөөрч баярлан

	Хөгжин дуулж

	Хөдөө талаар

	Хөлхөж явсаар

	Замын тосгонд

	Дайрч очин

	Захын байшинд

	Орж хонохоор

	Түг! Түг!

	Хаалгыг нь тогшиж

	Түгжээгээ тайлахыг

	Хүлээж гэнэ.

	 

	— Хаанах газрын

	Ямар амьтан

	Харанхуй шөнөөр

	Хаалга цохино вэ?

	Од түгсэн

	Ийм орой

	Онцын хэрэг

	Юу болов?

	Алдар нэр

	Хэн сэн билээ?

	Ажил хэрэг

	Юу сан билээ? гэж

	Өвгөн тахиачин

	Үүдний цаанаас

	Өндөр дуугаар

	Асууж гэнэ.

	 

	— Үнэн итгэлт

	Үнэг байна.

	Үүдээ нээж

	Түргэн оруулаач

	Харах бараагүй

	Цасаар шуурч

	Харих аргагүй

	Замаас төөрлөө.

	Хөндий талын

	Хүйтэн чангарч

	Хөдөө хоновол

	Хөлдөхөөр байна.

	Ачтай ах минь

	Арчаагүй намайгаа-

	Аюулт хүйтнээс

	Авраач! гэж

	Зальт үнэг

	Сүүлээ шарваж

	Жартганаж анивчин

	Зогсож гэнэ.

	 

	— Үр хүүхэд

	Өнөр олон

	Өргөө сууц минь

	Буйдхан гэлээ ч

	Үнэг хүү минь

	Дулаан хоноод

	Өглөө болгоод

	Яв даа! гэхэд нь

	— Халтар үнэг

	Сүүлээ унжуулж

	Ханзан орон дээр

	Хэвтэхийн өмнөхөн

	Гаднаас авчирсан

	Гулууз модоо

	Галд нь шатаачхаад

	Унтаад өгчээ.

	 

	Үүрээр яаран

	Үнэг босож

	Цайлж хооллож

	Цадаж аваад

	Алтан нар

	Алсаас мандахад

	Аяс замдаа

	Аялах болж

	Гулууз модоо

	Эрсэн болж

	Гудас дэвсгэрийг нь

	Хөрвүүлж байснаа

	Өөгүй харуулдсан

	Гулууз модоо

	Өвгөн танаар

	Төлүүлнэ! гээд

	Өндөг өгдөг

	Өгөөжид тахиаг нь

	Өрөнд барьж

	Шулуухан аваад

	«Замаар явсан

	Үнэг би

	Жаахан гулууз

	Олсон юм даа.

	Өнөө гулуузаа

	Өөрөө шатаагаад

	Өндөглөгч тахиа

	Авсан юм даа» гэж

	Хөөрөн баярлаж

	Хөгжин дуулж

	Хөдөө талаар

	Хөлхөн алхсаар

	Өөр нэг тосгонд

	Оройхон хүрч

	Ойр нэг байшинд

	Даруйхан очоод

	Түг! Түг!

	Хаалгыг нь тогшин

	Түргэн нээхийг

	Гуйж гэнэ.

	 

	— Хаанах газрын

	Ямар амьтан

	Харанхуй шөнөөр

	Хаалга цохино вэ?

	Одод түгсэн

	Ийм орой

	Онцын хэрэг

	Юу болов.

	Алдар нэр

	Хэн сэн билээ?

	Ажил хэрэг

	Юу сан билээ? гэж

	Туулай маллагч

	Тусч өвгөн

	Тухайлж лавлан

	Асууж гэнэ.

	— Үнэн итгэлт

	Үнэг байна.

	Үүдээ нээж

	Түргэн оруулаач!

	Харах бараагүй

	Цасаар шуурч

	Харих аргагүй

	Замаас төөрлөө.

	Ачит ах минь

	Арчаагүй намайг

	Айхавтар хүйтнээс

	Авраач! гэж

	Зальт үнэг

	Сүүлээ шарваж

	Жартганан анивчин

	Зогсож гэнэ.

	 

	— Үр хүүхэд

	Өнөр олон

	Уул сууц минь

	Буйдхан гэлээ ч

	Үнэг хүү минь

	Дулаан хоноод

	Өглөө болгоод

	Яв даа! гэхэд нь

	Ханзан орон дээр

	Үнэг хэвтэж

	Хажуу тал уруу нь

	Сүүлээ унжуулаад

	Нөмөрсөн хөнжилдөө

	Шургаж байгаад

	Нөгөө тахиагаа

	Идчихэж гэнэ.

	Үүрээр яаран

	Үнэг босож

	Цайлж, хооллож

	Цадаж аваад

	Алтан нар

	Алсаас мандахад

	Аяс замдаа

	Аялах болж

	Авчирсан тахиагаа

	Эрсэн болж

	Авдар савыг нь

	Онгичиж байснаа

	— Өндөг өгдөг

	Үнэтэй тахиагаа

	Өвгөн танаар

	Төлүүлнэ! гээд

	Бүхнээс хайртай

	Бүлтгэр туулайг нь

	Бүхээг дотроос

	Шүүрч тэврээд:

	 

	[image: шугам зураг-г агуулсан зураг

Автоматаар үүсгэсэн тайлбар]

	 

	«Замаар явсан

	Үнэг би

	Жаахан гулууз

	Олсон юм даа!

	Өнөө гулуузаа

	Өөрөө шатаачхаад

	Өндөглөх тахиа

	Авсан юм даа.

	Бөндгөрхөн тахиагаа

	Нууцаар идчихээд

	Бүжинхэн туулай

	Авах нь энэ дээ» гэж

	Хөөрөн баярлаж

	Хөгжин дуулж

	Хөдөө талаар

	Хөлхөн явсаар

	Дараагийн тосгонд

	Оройхон хүрч

	Дайралдсан байшиндаа

	Яаруухан орохоор

	Түг! Түг!

	Хаалгыг нь цохиж

	Түргэн нээхийг

	Гуйж гэнэ.

	 

	— Хаанах газрын

	Ямар амьтан

	Харанхуй шөнөөр

	Хаалга цохино вэ?

	Од түгсэн

	Ийм орой

	Онцын хэрэг

	Юу болов?

	Алдар нэр

	Хэн сэн билээ?

	Ажил хэрэг

	Юу сан билээ? гэж

	Хоньчин өвгөн

	Үүдний цаанаас

	Хоолой засан

	Асууж гэнэ.

	 

	— Үнэн итгэлт

	Үнэг байна.

	Үүдээ нээж

	Түргэн оруулаач

	Харах бараагүй

	Цасаар шуурч

	Харих аргагүй

	Замаас төөрлөө

	Хөндий талын

	Хүйтэн гэдэг

	Хөдөө хоновол

	Хөлдөхөөр байна.

	— Ачит ах минь

	Арчаагүй намайг

	Аюулт хүйтнээс

	Авраач гэж

	Зальт үнэг

	Сүүлээ шарваж

	Жартганан анивчин

	Зогсож гэнэ.

	 

	— Үр хүүхэд

	Өнөр олон

	Уул сууц минь

	Буйдхан гэлээ ч

	Үнэг хүү минь

	Дулаан хоноод

	Өглөө болгоод

	Яв даа! гэхэд нь

	Ханзан орон дээр

	Үнэг хэвтэж

	Хажуу тал уруу нь

	Сүүлээ унжуулаад

	Нөмөрсөн хөнжилдөө

	Шургаж байгаад

	Нөгөө туулайгаа

	Идчихэж гэнэ.

	Үүрээр яаран

	Үнэг босож

	Цайлж хооллож

	Цадаж аваад

	Алтан нар

	Алсаас мандахад

	Аяс замдаа

	Аялах болж

	Идчихсэн туулайгаа

	Эрсэн болж

	Эргэнэг шүүгээг нь

	Уудалж байснаа

	Өтгөн ноолууртай

	Үнэтэй туулайгаа

	Өвгөн танаар

	Төлүүлэх болно.

	Хосгүй сайн

	Туулайн минь оронд

	Хоттой хониноосоо

	Өг! гэхэд нь

	Анч нохойгоо

	Шуудайд хийж

	Амыг нь боогоод

	Үүрүүлж өгчээ.

	“Замаар явсан

	Үнэг би

	Жаахан гулууз

	Олсон юм даа

	Өнөө гулуузаа

	Өөрөө шатаагаад

	Өндөглөх тахиа

	Авсан юм даа.

	Бөндгөрдөн тахиагаа

	Нууцаар идчихээд

	Бүжинхэн туулай

	Авсан юм даа.

	Бүжинхэн туулайгаа

	Бас л хүртчихээд

	Бүдүүн хонь

	Авах нь энэ дээ!” гэж

	Хөөрөн баярлаж

	Хөгжүүн дуулан

	Хөдөө замдаа

	Алслан гарч

	Даан ч том

	Хоточ нохойг

	Дааж ядан

	Данхалзуулж явснаа

	Тарган хонио

	Таалж харахаар

	Тааран шуудайнхаа

	Амыг нээтэл

	Уурссан нохой

	Ухасхийн гараад

	Араа шүдээ

	Арзайн архирахад нь

	Бажгадсан үнэг

	Хэлээ унжуулж

	Балар ой руу

	Харайж зугтсан ч

	Айхавтар хурдан

	Анч нохой

	Алхам алхмаар

	Дөхсөөр байв гэнэ.

	 

	1975



	
АМИЛСАН ШАТРЫН ҮГ

	Эхлэх үг:

	(Өгүүлэгч)

	Шатарт та

	Дуртай биз дээ.

	Өдөрт хэд ч

	Нүүдэг биз дээ.

	Хожсон цагтаа

	Хоохойдоггүй биз дээ.

	Хожлоо алдлаа ч

	Хотойдоггүй биз дээ.

	 

	* * *

	 

	Шатар нийтээрээ:

	Эцэг өвгөдийн

	Төрж гарсан

	Эх нутаг минь

	Энэтхэг гэлээ ч

	Ач үрс минь

	Аялж явсаар

	Аль ч гүрэнд

	Хүрсэн билээ.

	 

	Хөлөг:

	Бодол зарах

	Ухаан сорих

	Жаран дөрвөн

	Дөрвөлжин буудалтай

	Шалаа, дулааны

	Дуу тасардаггүй

	Шатрын хөлөг

	Би байнам.

	Сэргэлэн оюунаа

	Тэлье гэвэл

	Ширээ засан

	Тохилон сууж

	Өр дөрвөлжин

	Биен дээр минь

	Өнжин хонон

	Наадахыг урья!

	Наргиан цэнгээнд

	Насаараа дуртай

	Найрсаг нөхөд минь

	Цөмөөрөө цуглараад

	Хоёр, хоёроороо

	Халз тулаарай.

	Хорин нөхөд нь

	Харж суугаарай

	Дэмжиж хэлбэл

	Дийлсэнд тооцохгүй

	Хамжиж нүүвэл

	Ялсанд тоолохгүй!

	 

	Ноён:

	Төрж гарсан

	Цагаасаа би

	Сөрж давших

	Тулалдаанд орсон

	Үй олон

	Үнэнч цэрэгтэй

	Өрлөг ноён

	Ахлагч нь билээ.

	Яллаа гэвч

	Хамар сөхөөгүй

	Ялагдлаа гэвч

	Халширч мохоогүй

	Дайсан сөрөхөд

	Давшиж л байдаг

	Дайчин баатар

	Ноён намайг

	Тэрслэх довтлолтоос

	Тэмээ, морь минь

	Тэртээгийн дайралтаас

	Тэрэг, бэрс минь

	Дэргэдийн халдалтаас

	Тэрсхэн хөвгүүд минь

	Хамтарч нэгдэн

	Хамгаалдаг болохоор

	Шаг! гэлээ ч

	Шантрахгүй тормойдог

	Дуг! гэлээ ч

	Духайхгүйг чармайдаг.

	 

	Бэрс:

	Хойшоо, урагшаа

	Хол, ойргүй

	Зүүн, баруун

	Зүг бүрд явна.

	Халз давшин

	Хавиргалж дайран

	Хошуулдаж довтлон

	Хурдавчлан ялах

	Бэрс намайг

	Бэрх гэдэг юм

	Бэмбэгэнэн сүрдэгч

	Бишгүй гардаг юм.

	Төрсөн бие минь

	Түргэн шалмаг

	Төрөлх зан минь

	Шуурхай болохоор

	Хаана боловч

	Харайн дүүлж

	Хавьтсан бүхнээ

	Халируулж чаддагийг

	Ухаант олон минь

	Ухаардаг гэлээ ч

	Ашигтай гэмээ нь

	Ахин хэлэхэд

	Хамгаас хүчит

	Бэрс намайг

	Хайхрамж муугаас

	Хаяж өгвөл

	Хожмын нүүдэл чинь

	Хотойж сулран

	Хожлын нуруу чинь

	Хазайж мэднэ.

	 

	Тэрэг:

	Хааш хаашаа

	Шуудхан замтай

	Хаах хаалтад

	Хачин найдвартай

	Дөрвөн тэрэг

	Байдаг билээ

	Дөрвөн өнцөгт нь

	Байрладаг билээ.

	Тэрэгний нүүдлээс

	Зайлахыг мэддэггүй

	Тэнэг ноёнтой

	Тийм “гүрэн” л

	Хамгийн түрүүнд

	Сандарч тэвдэн

	Хамаагүй эрт

	Шантарч буудааг.

	 

	Тэмээ:

	Хар, цагаан

	Хоёр хөлийн

	Хурдан тэмээд

	Хошуулдаж нүүнэ.

	Айлын ноёныг

	Ажиггүй суухад нь

	Алсын газраас ч

	Гэнэдүүлж мэднэ.

	Атан тэмээний

	Дулаанд сөхөрвөл

	Аз хийморьт

	Онцгүй гэдэг юм.

	Ингэн тэмээний

	Хорионд орвол

	Эцсийн дүн нь

	Эвгүй гэдэг юм

	Тайлаг тэмээний

	Таваргаан “дуг“-д

	Та хэрвээ

	Сандардаг бол

	Шалаа, дулаа

	Горилоход хэцүү дээ

	Шатарчин гэж

	Нэрлэхэд горьгүй дээ.

	 

	Морь:

	Өрөөлдөж явдаг

	Морины нүүдэл

	Өрсөлдөх талдаа

	Өршөөлгүй билээ.

	Хэрвээ морь

	Хэрээстэй бол

	Хэн ч дийлэхэд

	Хэцүүхэн билээ.

	Хамтын хүчний

	Давуу гэдгийг

	Харуулж чаддаг

	Морьд билээ.

	 

	Хүү:

	Намбатай ноёны

	Найман цэрэг

	Намхан жижиг

	Хөвгүүд бид

	Харийн дайчдын

	Хамаг хүчтэй

	Хамгийн түрүүнд

	Учирдаг гэлээ ч

	Уухайлж давшин

	Урагш ахисаар

	Бэрх хэцүү

	Бэрс болох

	Алсын нэгэн

	Зорилготой билээ

	Амласнаа биелүүлэх

	Зоригтой билээ.

	Хөнгөмсөг зантай

	Хөөрүү шатарч л

	Балчир хөвгүүд гэж

	Басамжилж суусаар

	Өөдөсхөн хүүгийн

	Хэвлүүхэн цодонд

	Өчгөө өгсөн нь

	Цөөнгүй болохыг

	Шатарч та нарт

	Сануулж хэлэхэд

	Ашдын үйлст чинь

	Ашигтай болов уу.

	 

	Төгсгөл үг: (Өгүүлэгч)

	Хоёрын нэг нь

	Хожил алддаг

	Хос шатарчийн

	Ёс гэлээ ч

	Эрээн бэрсийн

	Эрэмгий шалаанд

	Ээдэрч бүдрэхгүйг

	Эгнэгт хичээж

	Ханхай тэрэгний

	Халуун “шаг“-т

	Хазайж сунахгүйг

	Хамгаас мэрийж

	Орсон буурын

	Оцон дулаанд

	Онхолдож унахгүйг

	Онцлон тунгааж

	Өрөөлтэй морины

	Өшиглөн шалаанд

	Өнхөрч ойчихгүйг

	Өрсөн санаж

	Өнчин хүүгийн

	Өрлөн цодонд

	Өртөж гэнэдэхгүйг

	Урьтан бодож

	Хожлын олныг

	Өөртөө авч

	Хожим хойноо

	Өөдлөн ахисаар

	Дэлхийн тавцанд ч

	Дээгүүр морилохын

	Өлзийтэй ерөөлийг

	Өргөн дэвшүүлье!

	 


ОЙН УРАЛДААН

	Ой, талын

	Амьтдын дунд

	Гоо сайхны

	Уралдаан зарлажээ.

	 

	Уран гоо

	Уулын буга

	Урт эврээ

	Гайхуулж иржээ.

	Сагсгар сүүлт

	Ганган хэрэм

	Сайхан сүүлээ

	Намируулж иржээ.

	 

	Хөвчийн эзэн

	Хүглэгэр баавгай

	Хүржигнэн дуугарсаар

	Хүрэлцэн иржээ.

	 

	Эрээн цоохор

	Хөөрхөн жирх

	Харайн дүүлэн

	Хурдалж иржээ.

	 

	Сонор сайт

	Дэлдэн туулай

	Сонссон доороо

	Дэгдэн иржээ.

	 

	Үлийн цагаан

	Өчүүхэн оготно

	Өглөөний нарнаар

	Эртлэн иржээ.

	 

	Шалбааг туучсан

	Халтар гахай

	Шавхай, шавартай

	Сандарч иржээ.

	 

	Оноот уралдаанд

	Оролцохоор ирсэн

	Олон амьтад

	Цөмөөрөө шалгуулж

	Үүгээр түүгээр

	Хөлхөн үймэрч

	Үнэлэлт дүнг

	Хүлээж гэнэ.

	Уулын цаагуур

	Наран тонгойж

	Учиргүй орой

	Болохын үед

	Хүндэт комисс

	Байраа эзлэв

	Хүрэлцэн ирэгсэд

	Хүндлэн босов.

	 

	— Гоо сайхан

	Амьтад гэдэг

	Ой, талд

	Олон болохоор

	Байр эзлүүлж

	Дүгнэх ажлыг

	Буйр суурьтай

	Цэгнэх болж

	Өнө удаан

	Ярилцлаа, бид

	Энэ дүнг

	Сонсгоё! гэхэд

	Түрүүн байрыг

	Сэмхэн горилсон

	Түмэн амьтдын

	Чимээ намсав.

	 

	— Гахай хүү

	Гоо сайхнаараа

	Гаргууд чамин

	Байдаг болохоор

	Эхний байрт

	Шалгаран түрүүлж

	Эрхэм шагналыг

	Гардах боллоо!

	Уралдаан дүгнэх

	Комиссын нэг нь

	Урдах ширээнээс

	Ингэж мэдэгдэхэд

	Хурсан олон

	Хачирхан гайхаж

	Хурлын байрнаас

	Шуугиан дэгдэв.

	Хол, ойргүй

	Өдөржин тэнэж

	Хог новш

	Өнжин ухдаг

	Эрээ цээргүй

	Ийм амьтан

	Эхний байрыг

	Эзлэх болсны

	Нууц учрыг

	Яг үнэнээр нь

	Нууж хаалгүй

	Ярьж эхлэв.

	 

	“Урьд орой нь

	Гахайнд уригдаж

	Ухаан алдталаа

	Ууж согтуурсан

	Дэндүү бялдууч

	Зусарч үнэг

	Дээрх комиссыг

	Тэргүүлж байж!” гэж

	Сэм сэмхэн

	Шивнэн ярилцсаар

	Дам дамаа

	Тархан түглээ.

	 


АРГАЙ ДАРГАЙ ТҮГ

	Хотоос би

	Хөдөө гарч

	Хоньчин өвөөгийнд

	Зочилж очив.

	Малчны жаалуудтай

	Өдөржин наадаж

	Магнай тэнийн

	Баясаж өнжив.

	 

	— Аргай даргай

	Түг! үзэх үү?

	Айлын жаалууд

	Ингэж асуув.

	Аргай даргай

	Түг! гэдгийг

	Анх сонсуут

	Алмайрч гайхан

	Хоньчны жаалуудтай

	Хөтлөлцөн гүйсээр

	Хонины хашаанд нь

	Хүрч очив.

	Ухарч, ухарч

	Ухасхийн цоройгоод

	“Ууртай” хуцууд

	“Зодолдож” байлаа.

	 

	— Яагаад ингэж

	Уурлаа юм бэ?

	Ямар ширүүн

	Зодолддог юм бэ? гэж

	Харсан доороо

	Гайхан асуулаа.

	Харин тэгтэл

	Нирхийн инээж.

	 

	— Хонь зодолдсон! гэж

	Хойшид яривал

	Хөдөөгийн багачууд

	Хөхрөлдөн шоолно шүү!

	Хөх чоныг ч

	Хүүлтэл мөргөх

	Хүчит эврийнхээ

	Чадлыг сорьж

	Данхар том

	Даргай эвэртэй

	Данагар хуцууд

	Дандаа мөргөлддөг.

	Эр зоригийн

	Эрхэм гайхамшиг

	Баяр чадлын

	Бахдам бахархал

	Аргай даргай

	Түг! гэхийг

	Ажиглаж сайн

	Сонирх доо! гэлээ.

ШААЗГАЙН АЖИЛ

	Өглөөний наран

	Ургаж мандахаас

	Үдшийн наран

	Жаргаж шингэтэл

	Айл айлын

	Гадаа дэгэнцэж

	Алаг шаазгай

	Шахинаж өнжинө.

	Өглөө, оройгүй

	Шулганаж байгаа

	Үглээ түүний

	Үгийг сонсвол;

	“Урд ой дахь

	Чонын ам

	Улаан байгаа нь

	Учиртай байх.

	Үнэгний үгийг

	Үнэмшихийн аргагүй

	Үнэнийг ярихыг

	Мартсан амьтан.

	Жилийн ихэнхэд

	Унтаад сэрдэггүй

	Талын тарваганы

	Нойр нь лут аа.

	Халтар гөлөгний

	Ховдгийг яана аа

	Харсан бүхнээ

	Зууж гүйх юм.

	Бүжин туулайн

	Аймхай гэдэг нь

	Бүлтгэнэж дэлдгэнэж

	Хярсан харагдах юм.

	Дэлдэн илжигний

	Чих нь муухай яа

	Дэлбэгэнэж далбаганаад

	Дэндүү юм аа.

	Түлээнд явсан

	Тэр нэг хүн

	Түрүүчийн тэргээ

	Онхолдуулж... “гэхчлэн

	Хол, ойрыг

	Өөлж муучлан

	Хов живээр

	Хоол хайгч

	Олиггүй зант

	Шаазгайн үгийг

	Ойшоож хэн ч

	Чагнахгүй байна.

	Өдөржин ингэж

	Чалчиж явсаар

	Өөрийн ажил нь

	Задгайрч хоцроод

	Төгөл ойд

	Барьсан үүр нь

	Дөрвөн зүгтээ

	Нурсан харагдана.

	Өглөө үлдсэн

	Олон ангаахай нь

	Өл хоолгүй

	Орилолдож дуулдана.

	Өдрийн туршид

	Хов зөөсөн

	Өөрийнх нь ам ч

	Цангаж аргана.

	 

	Цэцэрлэг хот 

	1970 он

	 


ГЭМШСЭН МАЛЧНЫ ҮГ

	Таван хошуу

	Мал сүргээ

	Талын энгээр

	Налайтал бэлчээсэн

	Буянтай буурал

	Ааваа дуурайж

	Буман сүргийн

	Эзэн болохоор

	Талын чулууг

	Өнгө өнгөөр нь түүж

	Малын нэр

	Тус тусад нь өгч

	Хүүхэд насандаа

	Хөгжилттэйеэ наадсан

	Хөдөө нутгийн

	Борхон жаал байсан, би

	Цагаан чулуу

	Цайран ярайх

	Хот дүүрэн

	Хонин сүрэг минь байв аа,

	Цэгээн чулуу

	Цэнхэр зүсмийн

	Яргуйд дуртай

	Ямаан сүрэг минь байв аа

	Алаг чулуу

	Арыг бүрхсэн

	Арван живаа

	Адуун сүрэг минь байв аа

	Улаан чулуу

	Уудам хөндийн

	Үржил сайт

	Үхэр сүрэг минь байв аа.

	Шаргал чулуу

	Шандын говийн

	Тэнхээ ихт

	Тэмээн сүрэг минь байв аа

	Уулын чулууг ингэж

	Мал сүргээ болгож

	Удамт малчин нь тэгээд

	Би өөрөө болж

	Өглөөний нарнаас

	Үдшийг хүртэл

	Үеийн жаалуудтайгаа

	Өнжин наадахад

	— Малд дуртай

	Малчин болно! гэж

	Манай нутгийнхан

	Магтдаг байлаа.

	Гэхдээ би

	Гэнэхэн нь аргагүй

	Гэмээ ухаарч

	Засалгүй горьгүй

	Үй түмээр

	багширсан сүргээ

	Үдэш, оройд

	“Хотлуулах“-ыг мэддэггүй

	Өглөө “бэлчээсэн“

	Өнөр “сүргээ“

	Өнөө л янзаар нь

	“Бэлчээрт” нь хонуулдаг

	Яг үнэнээ

	Ярих юм бол

	Ядуухан гэгч

	Малчин байж дээ.

	Өнгийн чулуугаар

	Өрсөн тоглоом минь

	Үнэнхүү сүрэг

	Байсан бол харин

	Зэлүүд хээр

	Ярайх сүрэгт минь

	Зэрлэг боохой

	Мяраах байсан даа.

	Өтгөн сүргээ

	Ингэж залчхаад

	Өөрийн муугаас

	Эзгүйдүүлж орхивол

	Сайн малчин гэж

	Шагшигдах нь байтугай

	“Хэцүүхэн малчин!” гэж

	Хэлэгдэх болно доо!


ГЭНЭН ИТГЭЛ

	 

	Оготно, хулганыг

	Асрах ажилд

	Орилоо муурыг

	Томилж гэнэ.

	Өндөр итгэл

	Хүлээсний хариуд

	Үнэнч ажиллачхаач

	Муур амлажээ.

	Гэвч маргааш нь

	Гэдсээ дундрахад

	Гэнэн зулзага

	Нэгийг шогложээ.

	Хоёр хоноход

	Хорхой нь хүрээд

	Сүүлдсэн хулганыг

	Сүүлдээд хоцорчээ.

	Дараа өдрөөс нь

	Цагаандаа гарч

	Тарган томоос нь л

	Зооглох болжээ.

	Хуудуутай явдал нь

	Ингэж даамжирсаар

	Хулганын сүргийн

	Тал нь хорогджээ.

	Оготно, хулганаас

	Тойрсон муур

	Одоогоор өр

	Тодроогүй болохоор

	Муу асрагч гэж

	Муужгай авгайг

	Муулж зэмлэхийн

	Ашиг нь юу сан.

	Үнэн итгэл

	Үнэтэй гэлээ ч

	Гэнэн итгэл

	Гэмтэй билээ.


ТУУЛАЙ ЯМАР АМЬТАНТАЙ АДИЛХАН БЭ?

	Бут, дэрсний

	Борхон туулайг

	Булт олноор

	Мэддэг гэлээ ч

	Олон амьтдаас

	“Зээлсэн” эрхтнийг нь

	Онцолж харин

	Тоолсон болов уу?

	Сэтэрхий уруулыг нь

	Сэмхэн ажвал

	Сэлүүн говийн

	Тэмээ санагдана.

	Дэлдэн том

	Чихийг нь үзвэл

	Тээрмийн цүзгэр

	Илжиг бодогдоно.

	Тунгалаг хархан

	Хөөрхөн нүд нь

	Тугалыг аяндаа

	Сэтгэлд шивнэнэ.

	Оодон сүүлийг нь

	Ойртож харвал

	Ойн хангал

	Бугатай төстэй.

	Хурдан хөлийнх нь

	Аяс хөдлөл

	Хулгана намнаач

	Үнэг байртай.

	Зэгэл борхон

	Өнгө зүс нь

	Зэлүүд хангайн

	Гөрөөс байлтай.

	Олон амьтдаас

	Эрхтэн зээлсэн

	Оодон туулай

	Ийм л амьтан.

	Энэ туулайг

	Ижил амьтадтай нь

	Эгнүүлж одоо

	Зураад үзэцгээ!

	 

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

